Fllade të freskët zbritën prej kodrave, u përhapën fushës dhe erdhën deri te lumi. Cipa e ujit u rrëqeth e mori rrudhëzime të imëta, ndërsa gjethet e lajthishtave të egra fëshfërinë si të sapozgjuara nga gjumi. U luhatën edhe degët e gjata të shelgjeve që vareshin deri poshtë dhe ashtu, me majat që preknin ujin, dukeshin sikur pinin e s’kishin të ngopur. 

Lumi zbriste plot gurgullimë nëpër një vah të pjerrët prej gurësh zalli të lëmuar e të veshur me lëmazhga të gjelbërta dhe binte në një thellëtirë ku valët shkriheshin e ktheheshin në disa gërshetime të sheshta e të kryqetërthorta, derisa treteshin e shndërroheshin në ca gropëza të cekëta vorbullash që vërtiteshin rreth vetes.
